Merci !
Joerelaang konnt dir a mengem sëlleche Geschreifs doruchter liesen, datt CHRËSCHTDAG nun emol net KRËSCHTDAG ass. Dat huet zwou Haaptursaachen: 1. Wa mir  ‘Krëscht’ aplaz  ‘Chrëscht’ schreiwen, da musse mir äis konsequent bleiwen an och ‘krëschtlech, Kristian(e), Kristof ’ bustawéieren… an da wäert dir emol gesinn, wéi d’Reklamatiounen gereent kommen; 2. ass et net verstänneg, wa mir deen ‘CH’ opginn, deen et am ganzen engleschen, franséischen, däitschen, spueneschen, portugisesche Sproochraum gëtt, nom Prinzip, datt mir eis Schreifweis esou ‘international’ wéi méiglech hale sollen, wat mir Lëtzebuerger äis jo iwregens duerch eis Sproochlandschaft leeschte kënnen.

Op deerselwechter Léngt hänkt d’Gelëmps, ob mir ouni ze iwwerleeën alles sollen iwwerhuelen, wat an de leschte Joeren an der däitscher Orthographie ‘moderniséiert’ ginn ass. Déi hunn sech ë.a. wéi de Geck un de Bengel gehal, fir déi sougenannt ‘Frikativ’, de ‘Reibelaut’ PH sou wäit ewéi méiglech ze knécke wéi eng lästeg Laus (Foto, Geografie, Elefant, Grafik…). Mä Philosophie, ass bliwwen ; Philologie, Philanthropie, Physik, Phosphor, Phenomen, Philharmonie, asw. asw. sinn nach wéi si waren; si komme klor aus dem ale Griecheschen, vu wou jo souvill Fong vun eiser Zivilisatioun hier ass.

An dann huelt dir emol dee ‘Käbbi’, deen si mam ‘laangen s / β’ gebrutscht hunn. Aplaz dee Bustaf - deen d’Schwäizer iwwregens ni ugeholl hunn - ganz erauszehuelen, guff déi ‘β-erei’ nach méi komplizéiert gemaach. Kuckt och déi onnéideg Verdräifachung vu Konsonanten (Felllager, Matttapete, Stofffelder…); denkt un dee schéine Saz: Firwat et einfach maachen, wann et och komplizéiert geet ?
Wat déi Haulien sech do fir e Gewulls geleescht hunn, dat ass net nëmme ‘l’art pour l’art’ ; dat ass esouguer wëssenschaftlech a vrun allem sozio-pädagogesch kräizdomm.  Ech hu bis elo nach kee begéint, dee mir soe konnt, firwat dat Schreifweisgehäck do gutt soll sinn; ganz bestëmmt huet et näischt mat Vereinfachung beim Liesen- a Schreiwe-Léieren ze dinn… dat muss ee kengem ale Schoulhues a Papp vu 5 Kanner wëlle wäissmaachen, bis op déi Decisioun, de Vokal bannen an engem Wuert nom Stack ze riichten (Schank/Schänke - Stange/Stängel asw.).  Et brauch kee mir ze kommen, dat wier dach vu kompetenten a prominente Wëssenschaftler esou iwwer Joeren ausgeschafft ginn. Denkste ? Quatsch: Firwat hunn dann zolitt Publikatioune wéi ‘Spiegel’, ‘Süddeutsche’, ‘Frankfurter Allgemeine’, ‘Welt’ asw. sech gestäipt, bis datt et aus anere (!) Grënn wéi wëssenschaftlechen Ursaachen net méi ze ëmgoe war. Iwregens fanne mir jo haut an deene Pressorganen nach kéipweis Ausrutscher, wat déi ‘nei’ däitsch Schreifweis ugeet… Fir de Rescht: Duden, Duden über alles ! E Bommegeschäft ☺Wéivill prominent Schrëftsteller loossen dat ‘Neit’ einfach lénks leien ?!

Mir da bei deer Saach? Mä fir de Ph, de Ch an aner Gewunnechten, déi mir mam Franséischen a mam Engleschen deelen, solle mir einfach ‘bei der Heck’ bleiwen, dat ass dach just och fir eis Sproochsituatioun e Markenzeechen… dofir nach eng Kéier e Merci an en décke Bravo fir all déi, déi de K beim Chrëschtdag op d’Schëff geschéckt hunn ! Et waren dës Kéier bal 100%. Merci un all Annonceuren an un d’ganz ‘Printpress’ !!!

